
SKRUTINJU TAL-PIPELINE ACQUIS COMMUNAUTAIRE 

  THE CHAIRMAN (Onor. Michael Frendo): Qegħdin niltaqgħu llum biex niddiskutu l-funzjoni li għandu dan il-kumitat ta’ skrutinju ta’ l-acquis communautaire u anke ħalli nippruvaw naslu biex naraw x’tip ta’ struttura jrid ikollna. Ukoll qiegħed inressaq  a short paper for discussion – naħseb li kulħadd għandu kopja quddiemu -  fejn qed inpoġġi xi ideat dwar kif naħseb li jista’ jaħdem dan il-kumitat fil-funzjoni tiegħu ta’ skrutinju u nixtieq nagħmel xi kummenti dwar dawn il-punti msemmija  f’din il-paper.  

Irrid ngħid  li ppruvajt insib struttura li tkun sempliċi u fl-istess ħin anke tutilizza l-infrastruttura  eżistenti li għandu l-Parlament.  Ngħid dan għaliex naħseb li huwa importanti li biex din il-funzjoni ta’ skrutinju nagħmluha b’mod effettiv kemm jista’ ikun, għandna nutilizzaw l-istrutturi kollha available. Qed nipproponi li jkun hemm tliet working groups li jistgħu jiltaqgħu separatament - jiltaqgħu bħala working groups  anke meta l-kumitat ma jkunx qed jiltaqa’ bħala kumitat plenarju – u allura jkunu jistgħu jiltaqgħu fl-istess ġurnata.  Naturalment jiġu chaired minn nies differenti u allura jkun hemm il-possibbilta` li wieħed jiddilja ma’ diversi issues fl-istess waqt.  

Wieħed minn dawn il-kumitati jkun il-kumitat li jħares lejn u  jiddeċiedi liema aspetti għandhom jiġu sottomessi għall-iskrutinju taż-żewġ kumitati l-oħra li jkunu jittrattaw materji partikolari, xi ħaġa li fil-fehma tiegħi għandha tkun ukoll bħala parti mill-funzjoni ta’ skrutinju. Bla dubju ta’ xejn għad irridu wkoll niddiskutu ċerti aspetti mal-kumitat għall-affarijiet soċjali, li jkun il-kumitat ukoll li jittratta ċerti materji partikolari.  Il-qasma li jien qed nipproponi għall-working groups hija dik li more or less issegwi d-directorates general of the commission u li allura ssegwi  kif inhuma mqassmin id-DGs infushom. Ħalli nibda bl-ewwel working group li qed nipproponi, cioe` dak li jissemma f’para 3.  

Dan huwa dak il-working group li flimkien mal-persuni li jkunu qegħdin jaħdmu full-time ma’ dan il-kumitat,  jagħmel il-funzjoni ta’ filtering and allocation. Fil-fehma tiegħi, filwaqt li l-persuni li jkunu qegħdin  jaħdmu full-time fuq din il-materja se jkollhom ukoll funzjoni li jindikaw lill-membri ta’ dan il-kumitat liema aspetti, liema inizjattivi ta’ l-Unjoni Ewropea huma l-iktar importanti - jew aħjar iktar importanti minn oħrajn - partikolarment għar-rigward ta’ l-interess ta’ Malta, naħseb li din hija funzjoni li ma tistax tiġi ddelegata minn dan il-kumitat lil livell amministrattiv.  Għalhekk jien qiegħed nipproponi li dak il-livell amministrattiv ikollu fuqu working group partikolari, chaired mill-istess president tal-kumitat ta’ l-affarijiet barranin u Ewropej. 

Qed nipproponi li dan il-working group ikun magħmul miċ-chairman ta’ dan il-kumitat flimkien maċ-chairpersons taż-żewġ working groups l-oħra u flimkien ma’ żewġ membri ta’ dan il-kumitat, magħżulin min-naħa tal-membri parlamentari ta’ l-oppożizzjoni.  Mela  dan l-ewwel working group  ikun jista’ jagħmel xogħol  ta’ filtering u jiddeċiedi liema issues għandhom  jiġu diskussi jew f’laqgħa plenarja ta’ dan il-kumitat għall-affarijiet barranin u Ewropej jew inkella f’working group partikolari,  jew inkella jagħżilx li jirriferihom lill-kumitat għall-affarijiet soċjali tal-Kamra. Din hija funzjoni importanti ħafna għaliex hija funzjoni mhux biss ta’ relay imma fuq kollox hija funzjoni ta’ filtering, li fil-fehma tiegħi hija ħafna iktar importanti mill-funzjoni ta’ allocation li hija prattikament kważi awtomatika.  

It-tieni working group  ikun magħmul minn chairman,  minn membri ta’ dan il-kumitat partikolari u kif ukoll għar-rigward tal-materja diskussa,  mill-ministru li jkun irid jattendi u jitkellem fuq l-issue partikolari. Working group two jien qed nissuġġerixxi li jħares lejn economic and monetary matters, research, employment, transport and energy, budget, environment, regional policy, internal market and customs union.  

Working group three iħares lejn health and consumer protection, development and humanitarian aid, agriculture and rural development, fisheries, justice and home affairs u within brackets inżid ngħid education and culture.  Għamilt  education and culture in brackets  għaliex wieħed jista’, wara konsultazzjoni mal-kumitat għall-affarijiet soċjali, jinkludihom għar-rigward għallinqas ta’ materja ta’ skrutinju taħt ix-xogħol li għandu jagħmel il-kumitat għall-affarijiet soċjali.  Jiġifieri l-kumitat għall-affarijiet soċjali ma jħarisx biss lejn materji li jaqgħu direttament taħt aspetti soċjali, imma wieħed jista’ jinkludi wkoll education and culture taħt dak l-aspett ukoll u hekk ikollu brief ukoll dan il-kumitat partikolari. 

Irridu  wkoll ngħidu li l-membri tal-Parlament li jistgħu jiffurmaw parti minn dan il-working group mhux neċessarjament ikunu membri ta’ dan il-kumitat imma jkunu membri minn fost dawk il-parlamentari li jkunu wrew interess f’issue partikolari.  Dan ifisser li  l-formazzjoni ta’ dawn il-working groups tkun formazzjoni marbuta ħafna drabi ma’ x’ikun hemm fuq l-agenda, kemm għar-rigward tal-membri parlamentari kif ukoll tal-ministru partikolari li jkun mitlub li jattendi. Dan jgħodd kemm għall-working group two u anke għall-working group three, pero` mhux għall-working group one li għandu l-funzjoni ta’ filtering and allocation. 

Ridt ukoll ngħid li fil-fehma tiegħi, il-kumitat sħiħ dejjem jibqagħlu d-dritt li jiddiskuti materji fil-kompożizzjoni sħiħa tiegħu, anke materji li jkunu ġew diskussi mill-working groups infushom. Probabbilment din m’hijiex xi ħaġa li b’mod prattiku ssir kontinwament, imma għallinqas għandu jkun hemm l-understanding li l-kumitat innifsu jkun jista’ jagħmel diskussjoni huwa wkoll, biex ngħidu hekk kompost b’mod plenarju.

Wieħed mill-punti li jissemmew fil-paper  li ressaqt quddiemkom  hu li jekk jista’ ikun, aktar milli għar-rigward tal-materja partikolari, ikun il-ministru responsabbli mill-materja partikolari li jiddiskuti u jifforma parti mill-working group għal dak il-mument partikolari fuq l-agenda.  Jekk jista’ jkun, ikun aħjar jekk ikun il-politiku milli jkun rappreżentant amministrattiv jew is-segretarju permanenti.  Naturalment dan ikun jiddependi mill-availability, imma bħala regola jkun ħafna iktar aħjar jekk ikun hawn il-ministru nnifsu.

Importanti ħafna biex dan il-kumitat jiffunzjona  li jkollna l-assistenti neċessarji - diġa` issemmew kemm mill-prim ministru kif ukoll mill-viċi prim ministru u mill-ministru għall-affarijiet barranin - li probabbilment ikunu tlieta full-time u jkunu jistgħu jattendu u jgħinu permezz ta’ l-expertise tagħhom u jressqu punti għall-attenzjoni tal-membri ta’ dan il-kumitat u tal-working groups fuq l-issues li huma jkunu nkarigati li jsegwu.  Dawn se jkollhom xogħol partikolari. Se jkollhom xogħol li bih iridu jagħmlu skrutinju, kif diġa` rajna fil-laqgħa li kellu dan il-kumitat ma’ l-espert li ġibna biex jagħtina indikazzjoni kif inhija l-funzjoni ta’ kif kunċetti u proposti fl-Unjoni Ewropea jsiru  liġi.  

Dawn se jkollhom ukoll funzjoni importanti li jiddiskutu dawn l-aspetti biex jassiguraw li dan il-kumitat ikun jista’ jagħmel xogħlu sewwa.  Fil-fehma tiegħi, l-assistenti jistgħu wkoll iservu f’aspett ta’ funzjoni segretarjali, fis-sens li jżommu l-minuti u jsegwu dawk il-minuti għar-rigward tal-working groups infushom, pero` din hija xi ħaġa li wieħed irid jaraha anke ma’ l-Iskrivan tal-Kamra.

L-aħħar  punt li rrid insemmi huwa li fi kwalunkwe każ,  anke jekk ikunu seconded  minn ministeri oħrajn, partikolarment il-ministeru għall-affarijiet barranin, fil-fehma tiegħi dawn l-assistenti għandhom jiffurmaw parti  mill-istaff ta’ l-Iskrivan tal-Kamra u jirrapportaw liċ-chairman  tal-kumitat biex huma fil-fatt ikunu jistgħu jaħdmu aħjar ma’ dan il-kumitat innifsu.

Irrid nenfasizza li din hija a paper for discussion,  ideat u strutturi li fil-fehma tiegħi tajjeb li wieħed iħares lejhom. Irridu naraw nistgħux intejbu, nistgħux inbiddlu, nistgħux nagħmlu suġġerimenti li  eventwalment fl-iktar żmien qasir possibbli, imbagħad inkunu rridu nikkristalizzaw biex inkunu nistgħu nattwawhom ħalli qabel ma jiġi l-1 ta’ Mejju,  dan il-kumitat ikun diġa` beda l-funzjoni tiegħu ta’ skrutinju,  anke jekk tkun funzjoni shadow ta’ skrutinju għaliex ikun qabel l-1 ta’ Mejju.  L-importanti li  l-istrutturi jkunu f’posthom għax imbagħad il-makkinarju li se naħdmu bih inkunu nistgħu dejjem inkomplu ntejbuh. Dak kulma kelli xi ngħid jien, Sinjuri.  Ma nafx jekk għandkomx xi kummenti.  L-Onor. Evarist Bartolo.

  ONOR. EVARIST BARTOLO:  Kif qal tajjeb iċ-Chairman, din il-paper  qed narawha għall-ewwel darba u allura tifhmu li anke aħna bħala oppożizzjoni li nagħtu importanza kbira lil dan ix-xogħol, inkunu rridu niddiskutuha ma’ sħabna tal-grupp parlamentari fuq kif għandna naħdmu għaliex ix-xogħol ta’ dawn il-working groups se jkun kruċjali anke għad-demokrazija. Mingħajr ma nidħlu f’diskussjonijiet u argumenti li għamilnihom diġa` anke f’seduti plenarji tal-parlament, malli pajjiżna jsir membru ta’ l-Unjoni Ewropea, parti importanti mill-proċess leġislattiv li qabel kien isir fil-Kamra issa rridu nibdew naqsmuh ma’ l-istituzzjonijiet ta’ l-Unjoni u allura se jkun importanti  ħafna l-kontribut ta’ dawn l-istrutturi. Jien m’għandix dubju li min-naħa ta’ l-oppożizzjoni se nistudjaw bis-serjeta` dawn il-proposti biex imbagħad niddiskutuhom u nifluhom bejnietna u niġu anke bil-proposti tagħna.  

Ma’ l-ewwel ftit punti ta’ riflessjoni li xtaqt nagħmel, naħseb li se jkun importanti ħafna li minħabba l-volum kbir ta’ xogħol u anke minħabba kif inhi organizzata  l-Unjoni - hemm ġerarkija ta’ suġġetti, dawk li huma esklussivi għall-Unjoni Ewropea u dawk li huma  shared  - naħseb li aħna stess irridu nagħtuhom iktar importanza fix-xogħol li jagħmel dan il-kumitat.  Naħseb għalhekk li din wieħed irid jagħti kasha. Imbagħad naħseb li hemm żewġ punti li rridu nagħtu kashom, partikolarment  jekk dan il-kumitat hux se jkollu aċċess għar-rapporti u dokumenti li jkunu qed isiru fil-ministeri fejn nimmaġina li se jkunu qed jistudjaw l-impatt tal-proposti fuq oqsma lokali.  

L-aktar ħaġa importanti li dan il-kumitat jew dawn il-kumitati jew dawn il-gruppi jridu jagħmlu, hi li jagħtu sehemhom biex kemm jista’ ikun dak li jiġi deċiż mill-istituzzjonijiet ta’ l-Unjoni jkun fl-interess ta’ pajjiżna.  Allura importanti ħafna li anke kif jiġri f’pajjiżi oħra, jekk fil-ministeri jkunu saru rapporti u tkun saret analisi ta’ l-impatt kif proposta partikolari tista’ tolqot il-qasam tal-biedja, ngħidu aħna, naħseb li jkun xieraq li dan il-kumitat ikollu aċċess awtomatiku għal dawn id-dokumenti, speċjalment peress li dan il-kumitat ma naħsibx li se jkollu dawk ir-riżorsi li għandhom pajjiżi oħra biex jagħmlu x-xogħol ta’ analisi ta’ kif jolqtuna l-affarijiet u xi jkun l-aħjar li nipproponu fl-interess ta’ pajjiżna.

Konna tkellimna wkoll  dwar x’kuntatti u skambji  se jkollna ma’ kumitati simili f’pajjiżi oħra - naħseb li rridu narawha sewwa din -  kemm f’pajjiżi li diġa` huma membri u anke f’dawk l-oħra li se jsiru membri u li anke meta kellna laqgħat magħhom, urew il-possibbilta`  diġa` eżistenti f’pajjiżi oħra  li kumitati bħal dawn  jiskambjaw bejniethom informazzjoni li fil-każ tagħna tkun tista’ tgħinna.  Għaliex jekk ikun sar xogħol minn kumitati oħrajn u li aħna jkollna aċċess għalih,  naħseb li dak jista’ jgħinna.  Jiġifieri jekk ikun hemm kumitat għall-affarijiet barranin – ngħidu aħna kumitat ta’ skrutinju tal-House of Commons – li jkun ikkonkluda xi ħaġa dwar proposta f’qasam industrijali,  b’daqshekk ma jfissirx li aħna bilfors se naqblu ma’ xi jkun qed  jissuġġerixxi dak il-kumitat għaliex aħna nkunu rridu nagħmlu  l-valutazzjoni tagħna ta’ kif se nintlaqtu aħna.  Imma  li jkollna aċċess għal dak il-materjal li huma jkunu wrew li  interessati fih, naħseb li jkun utli.  

Nixtieq ukoll nagħmel kumment dwar is-support staff li qed jiġi ssuġġerit, Sur President. Jien naħseb li l-ewwelnett naqblu mija fil-mija li  ġejjin minn fejn ġejjin, dawn għandhom jirrapportaw lejn il-Parlament u lejn iċ-chairman  ta’ dan il-kumitat biex il-lealta` tagħhom tkun ċara fejn qiegħda, fis-sens ta’ lealta` tax-xogħol. Biss ikun  xieraq li qabel jiġu magħżula l-individwi, issir ftit tad-diskussjoni ma’ l-oppożizzjoni għaliex il-fatt li dawn il-persuni jkunu jgawdu l-fiduċja ta’ kulmin qiegħed f’dan il-kumitat, naħseb li għandu jgħin biex ix-xogħol tal-kumitat jimxi smooth.  

L-aħħar punt li nixtieq nagħmel hu li jien inkwetat ħafna għall-fatt li aħna l-uniku parlament part-time. Naf li mhux fit-terms of reference ta’ dan il-kumitat li jiddeċiedi jew jiddiskuti ħaġa bħal din, iżda  fil-25 pajjiż ta’ l-Unjoni aħna se nkunu l-uniċi parlamentari part-time u naħseb li rridu f’xi mument jew ieħor, niffaċċjaw il-mod kif dan il-parlament u dan il-pajjiż se jaħdem. Jiġifieri f’xi mument jew ieħor se nkunu l-pajjiż bl-inqas numru ta’ membri parlamentari fil-Parlament  Ewropew, se nkunu l-uniku pajjiż li għandu parlament part-time  u naħseb li rridu bis-serjeta` naħsbu kif se naħdmu għaliex jekk mhux se nkunu qegħdin nieħdu sehem sħiħ fil-proċess tad-deċiżjonijiet li jolqtuna, il-pajjiż minflok li jmur ‘il quddiem se jmur lura, xi ħaġa  naħseb li ħadd minna ma jixtieq.

  THE CHAIRMAN: Grazzi ħafna għal dawk id-diversi punti li qanqalt.   L-Onor. Leo Brincat.

  ONOR. LEO BRINCAT:  Jien ċertament nikkondividi l-fehmiet li esprima l-kollega tiegħi u nenfasizza  żewġ punti - forsi  anke nirripeti dak li qal l-istess Onor. Bartolo – l-ewwel dwar il-loġistika ta’ kif se nittekiljaw dan il-volum ta’ xogħol. Se jkollna quddiemna xogħol voluminuż u wieħed irid jara kif din in-naħa nkunu produttivi kemm jista’ ikun u fl-istess ħin effikaċi biżżejjed biex inlaħħqu max-xogħol ta’ skrutinju  mistenni minna.

It-tieni nett  rigward is-support staff għal xogħol delikat bħalma ninsabu deħlin għalih - u hawn wieħed irid jagħmel differenza bejn support staff u uffiċjali maħtura mill-parlament, bħalma ngħidu aħna l-awditur ġenerali u l-ombudsman - huwa importanti li kif indikat hawnhekk f’para 5, dawn ikunu jgawdu l-fiduċja ta’ dan il-kumitat ħalli l-kumitat ikun jista’ jagħti l-massimu ta’ l-input tiegħu u jikseb ir-riżultati li jien persważ li kull wieħed u waħda minna  nixtiequ li naraw biex dan il-kumitat jilħaq l-għanijiet tiegħu.   

Jien naqbel ukoll  ma’ dak li qal l-Onor. Bartolo, anke in parti għall-fatt li qegħdin  nixtarru dan kollu għall-ewwel darba - speċjalment billi dan jinvolvi dekasteri ‘l hinn mid-dekasteri li aħna individwalment nagħmlu shadowing  tagħhom -  li nagħmlu konsultazzjoni xierqa mal-kollegi tagħna fil-grupp parlamentari Laburista, iżjed u iżjed meta kif spjegajt tajjeb inti stess, Mr Chairman, din  hija a paper for discussion.

  THE CHAIRMAN: Ma nafx jekk hawnx xi kummenti oħra. Jekk m’hawnx iktar kummenti xtaqt li naqbad xi kummenti jien. L-ewwelnett napprezza li dan huwa stadju preliminari.  L-iskop ta’ din il-laqgħa u ta’ dawn il-punti li ppreżentajt lill-kumitat huwa biex naraw kif se nikkonkretizzaw dan ix-xogħol li għandna nagħmlu. Naħseb li lkoll naqblu li x-xogħol ta’ skrutinju  ta’ l-acquis huwa xogħol importanti ħafna.  

Jekk wieħed iħares lejn il-parlamenti kollha ta’ l-istati membri jara li  iktar ma nibdew nagħmluh malajr dan ix-xogħol,  iktar inkunu nistgħu fil-verita` nivvalutaw aħna stess jekk il-metodi li qegħdin nużaw humiex l-aħjar metodi u nistgħux intejbuhom.  Fil-fehma tiegħi rridu  napprowċjaw din il-materja bi prattiċita` kemm jista’ ikun għaliex nistgħu niddiskutu l-metodu kif nagħmlu l-affarijiet until kingdom come,  imma fil-verita` jekk napprowċjaw din il-ħaġa b’mod prattiku u naraw kif qed taħdem fil-prattika u naraw jekk nistgħux intejbuha, naħseb li nistgħu nimxu iktar ‘il quddiem. 

Għar-rigward ta’ kif se jintgħażel l-istaff, jien informat li fil-fatt diġa` qed isiru xi preparazzjonijiet mill-ministeru ta’ l-affarijiet barranin – u nifhem li hemm ukoll konsultazzjonijiet ma’ l-Ispeaker - u naturalment m’għandix dubju li min se jiġi propost bħala assistent ma’  dan il-kumitat,  għandu jkollu l-fiduċja sħiħa ta’ dan il-kumitat. Naturalment irridu nagħtu ċans lil dawn in-nies jiffunzjonaw u nistennew li anke l-Parlament naturalment ikun ta l-kontribut tiegħu. Fil-fehma tiegħi importanti li aħna nħarsu lejn il-persuni li jiġu nnominati jew imressqa għan-nomina minn dan il-kumitat bħala kumitat sħiħ.  Ma naħsibx li hija materja li għandna nħarsu lejha mill-punt ta’ alleanza politika imma bħala kumitat sħiħ. Jien irrid nemmen li se jiġu proposti biex jaħdmu ma’  dan il-kumitat nies li huma responsabbli, nies li huma professional fix-xogħol tagħhom u nies li huma fuq kollox public servants,  persuni li qegħdin fis-servizz ċivili u li allura għandhom id-dover li jagħtu servizz ġust u tajjeb lill-istituzzjonijiet tal-pajjiż, f’dan il-każ partikolari l-Parlament.  

Għar-rigward ta’ l-exclusive or shared competence li semma l-Onor. Bartolo, naħseb li din hija issue tat-tip orizzontali li għandna narawha għaliex  taf taffettwalek il-livelli kollha.  Pero` fi kwalunkwe każ jista’ ikun li anke jekk kompetenza tkun esklussiva, xorta waħda l-kumitat jista’ ikollu interess partikolari li jaraha.  Jiġifieri mhux biss jekk hija  shared  għaliex hemmhekk wieħed irid jiskrutinja u  jara wkoll x’inhi l-pożizzjoni u x’wieħed jissuġġerixxi.  Wieħed ikun irid jara x’se tkun il-pożizzjoni ta’ pajjiżna għar-rigward ta’ dik l-issue,  għallinqas mill-aspett tagħna bħala kumitat u x’naħsbu li għandhom ikunu l-konsiderazzjonijiet li wieħed għandu jagħtihom importanza.

Skambji ma’ kumitati simili ta’ pajjiżi oħrajn huwa punt li fil-fatt diġa` tkellimna fuqu anke b‘mod informali. Irrid ngħid li kelli laqgħa riċentement ma’ membru tal-Parlament Ingliż li kien ukoll akkumpanjat u li għandu wkoll ċerta responsabbilta` li jsegwi x’qed jiġri f’Malta.  Naħseb li kien hemm membri oħrajn ta’ dan il-kumitat li ltaqgħu miegħu – qed ngħid għall-Kummissarju Għoli Ingliż – u hu indikali li diġa` kien hawn laqgħa mal-kumitat ekwivalenti ta’ dan il-kumitat tal-House of Commons.  Naturalment  qegħdin joffru li jekk il-Parlament ikun irid jibgħat xi persuni   għal xi perjodu ta’ training  jew  on a familiarisation visit u anke  jekk il-kumitat ikun irid imur jara b’mod aktar mill-qrib kif  isir dan il-proċess, huma lesti li jikkollaboraw u jagħtu  kull għajnuna possibbli.

Jien naħseb li bħala kumitat għandna nikkonsidraw li dan isir, fis-sens li jkollna l-possibbilta` -  mhux neċessarjament il-kumitat kollu, anke minħabba  raġunijiet ta’ spejjeż, imma delegazzjoni mill-kumitat  - li mmorru u naraw ix-xogħol kif qed isir u mbagħad nirrapportaw lura lill-kumitat dwar xi nkunu fil-fatt osservajna  u tgħallimna   minn dawn iż-żjarat.  Jien fil-fatt nixtieq li nieħu din l-okkażjoni biex nipproponi li we take up  is-suġġeriment tal-Kummissarju Għoli Ingliż u fil-fatt insibu mezz kif delegazzjoni ta’ tnejn jew tliet persuni minn dan il-kumitat imorru u  jaraw kif  jopera dak il-kumitat.  Nipproponi li din il-viżita ssir wara li diġa` jkollna f’postu l-istaff għaliex jista’ ikun li jkun jagħmel aktar sens li jattendu membri ta’ l-istaff flimkien mal-membri tal-kumitat għal dik iż-żjara.

Rigward l-aċċess għad-dokumenti, irrid ngħid li kull meta sal-lum dan il-kumitat kellu bżonn xi aċċess għal xi dokumentazzjoni jew għal xi informazzjoni,  dejjem sibna l-ministru responsabbli lest li jagħtina kemm jista’ ikun materjal u allura nemmen  li din għandha tkun l-istess proċedura li għandna nadottaw fix-xogħol tagħna f’dan il-kumitat, fix-xogħol ta’ skrutinju.

Nifhem ukoll li wieħed irid iħares lejn diversi ideat oħrajn. L-unika proposta li nixtieq nagħmel hija li jekk wieħed jagħmel kummenti dwar din il-paper for discussion,  forsi jkun ta’ ġid għalina bħala kumitat li bħalma kulma hawn  miktub hawnhekk m’huwiex written in stone,  anke jekk isiru xi punti oħrajn we do not write in stone.  Jien naħseb li aħjar inżommu kollox kemm jista’ ikun flessibbli għallinqas f’dan l-istadju, sabiex wieħed ikun jista’ jagħmel diskussjoni iktar miftuħa u sabiex possibbilment  naslu għal soluzzjonijiet li lkoll inkunu  kuntenti bihom.  L-Onor. Jose` Herrera.

  ONOR. JOSE` HERRERA:  Ħalli nkun onest miegħek, Sur President. Jiena qrajt dawn il-proposti issa - forsi kienu mqassmin qabel u ma ħadtx kopja tagħhom – u jiddispjaċini ninnota …. Qed nara li bażikament se jkollok tliet working groups jekk fhimt sewwa. Wieħed minnhom se jkun qisu working group  li jissorvelja u dan minflok ma kollox imur quddiem il-plenarju.  Imbagħad se jkollok żewġ working groups  ta’ dan l-istanding committee u  se jkollok ukoll kumitat permanenti diġa` eżistenti, is-social affairs committee.   Issa ara jekk hux qed nifhem sew, Mr Chairman.

Barra minn Malta, kumitati simili jintervjenu meta jħossu  at any point in time li xi biċċa leġislazzjoni jew direttiva tkun timmerita li tiġi attakkata jew jekk jarawha mhux tajba għall-pajjiż u allura  din tgħaddi quddiem il-parlament proprju u jsir dibattitu  fuqha.  Issa peress  li skond l-agenda parlamentari u skond l-istanding orders tagħna  din iċ-ċirkostanza m’hijiex prevista ...  Hemm  x’jiġri jekk ikun hemm private member’s bill u hemm x’jiġri f’każ li  legal notice trid tiġi attakkata - effettivament l-istanding orders jikkejterjaw għal ħafna aspetti  għaliex dawn saru over the years,  skond l-esiġenzi ta’ kull żmien – u allura ma taħsibx li jkun opportun li f’dan id-dokument ikun hemm ukoll suġġeriment li jiġu emendati l-istanding orders,  bil-ħsieb li nżommu seduta parlamentari  kull ġimgħa jew kull ġimgħatejn u allura nkunu nistgħu niddibattu  direttivi ta’ l-Unjoni  li aħna bejnietna jkun jidhrilna li jistħoqqilhom dibattitu fil-plenarju.  Dan  dejjem bil-għan li l-ministru ta’ l-affarijiet barranin jiġi ggwidat mill-Parlament nazzjonali kif għandu jivvota fil-Kunsill tal-Ministri. Dan qed ngħidu għaliex m’hemmx standing order li tipprovdi għal dan.  Kif se mmexxu l-kritika tagħna fil-plenarju?  

Kollox sew, dan huwa kumitat tal-parlament, estensjoni tal-parlament - vot hawnhekk jiswa daqslikieku kien vot hemmhekk -  pero` ma taħsibx li l-parlament innifsu, il-plenarju, qed jiġi eskluż mill-proċess ta’ skrutinju? Forsi jekk hi ħaġa li taqa’ taħt il-ġustizzja -  u anke jekk hi xi ħaġa mhux tal-ġustizzja imma tas-saħħa -  ma taħsibx li  l-parlament fil-plenarju għandu iktar forza u normalment aktar jiġi rrapportat fil-media u allura iktar huwa skrutinju ħaj u veru? Ma taħsibx li għandna bżonn ukoll nemendaw l-istanding orders proprju biex almenu once every two  or three weeks, ikollna din it-tip ta’ seduta  fil-parlament fil-plenarju?

  THE CHAIRMAN:  Irrid nispjega li l-punti mressqin f’din il-paper iħarsu biss lejn l-istrutturi li aħna nistgħu nutilizzaw biex il-mandat li għandna  bħala kumitat jiġi attwat.  Fil-fatt jien irristrinġejt ruħi għal dan waqt li l-punt li qed iqajjem l-Onor. Herrera jmur oltre minn hekk –  xorta tibqa’ dejjem fil-proċedura tal-parlament il-possibbilta` li wieħed iressaq mozzjoni biex ikun hemm diskussjoni  fuq punt jew materja partikolari – u  jekk wieħed se jidħol fuq kwestjonijiet ta’ standing orders, allura dik xi ħaġa kompletament outside dak li ppreżentajt jien hawnhekk.  

Hawnhekk qed nitkellmu fuq il-pipeline acquis u se nkunu qed nagħmlu l-iskrutinju tagħna qabel jew fil-proċess li xi ħaġa qed issir direttiva jew regolament. Jiġifieri se nkunu qed nagħmlu l-proċess tagħna fl-istadju ta’ xi ħaġa kif tkun qed tiżviluppa, għax lanqas biss tkun għadha ġiet abbozzata u ħafna drabi lanqas biss tkun fl-istadju ta’ white paper.  Jiġifieri anke qabel ma ssir white paper nagħmlu  ċerti aspetti ta’ dan l-iskrutinju. 

Dan ma jfissirx li inti meta jkollok direttiva u meta din id-direttiva - biex nieħdu l-eżempju tad-direttiva - tkun se tiġi maqbula u addottata  permezz ta’ liġi, mhux se jerġa’ isir l-istess proċess ta’ skrutinju parlamentari - pero` minn lat ieħor u wkoll mill-istess lat ta’ l-effett ta’ dik il-liġi - mill-Kamra fil-plenarja kif ukoll mill-kumitat responsabbli mill-affarijiet leġislattivi tal-Kamra. Li qed nagħmlu aħna u li se nkunu  qed nagħmlu -  għax għadna m’aħniex  qegħdin nagħmluh -  huwa fl-istadju ta’ qabel.  Aħna se nieħdu ħsieb  dak l-aspett ta’ skrutinju li jitfa’ dawl fuq l-interessi ta’ Malta, l-interessi ta’ l-Ewropa, l-interessi tal-politika inġenerali waqt li l-ħaġa tkun għadha għaddejja u tkun għadha ma saretx liġi.  

Ma nafx jekk għalissa għandux wieħed jikkristalizzaha f’xi ħaġa bħalma qed tgħid int - ma tantx jien favur tagħha ngħid id-dritt - cioe` li tgħid li kull ħmistax ikun hemm seduta plenarja fil-Parlament.  Jien aktar ngħid  li dan huwa proċess li forsi għandna nħalluh jiżviluppa u naraw kif se jiżviluppa.  Dejjem se jibqa’ l-aspett tal-possibbilta` ta’ mozzjoni li xi ħadd jitlob diskussjoni fuq livell parlamentari.  Ċertament hemm il-proċedura normali  biex wieħed jagħmel dan u tibqa’ ukoll fi ħdan il-kumitat il-possibbilta` li l-kumitat  sħiħ jerġa’ jiddiskuti punt partikolari.  Issa l-fatt li tibgħat xi ħaġa lill-working group ma jfissirx li inti tkun armejt  id-dritt tiegħek li  terġa’ taqbad dik il-materja fil-laqgħat ta’ dan il-kumitat sħiħ. Jiġifieri anke mil-lat tal-kumitat sħaħ, naħseb li rridu nżommu l-possibbilta` li anke  niddiskutuha fil-kumitat innifsu.

In the normal run of things, kif qed naraha jien, probabbilment din ma tiġrix.  Probabbilment ikollok ir-rapport tal-working group  fil-kumitat u jekk wieħed ikun irid li tiġi diskussa tibqa’ sejra, pero` mhux neċessarjament. Jista’ ikun hawn membri ta’ dan l-kumitat li jkunu jridu jerġgħu jqajmu xi punti. F’dan il-proċess,  l-istadju ta’ jekk tivvotax jew le forsi ħafna drabi lanqas jinqala’ għaliex aħna mhux se nivvotaw favur jew kontra xi ħaġa.  Ħafna mix-xogħol tagħna fl-iskrutinju se jkun li niġbdu l-attenzjoni għal ċerti issues  u ngħidu x’naħsbu li se jkunu t-tip ta’ pożizzjonijiet  fuq dawk l-issues infushom. Fil-fehma tiegħi se tkun ħafna iktar funzjoni ta’  exchange of views  u li jkun hemm ċerti issues indikati bl-iktar mod ċar fid-diskussjoni tal-kumitat u allura jkun f’pożizzjoni l-ministru responsabbli li meta jmur biex jaqdi l-funzjoni esekuttiva tiegħi, ikun diġa` sema’ l-opinjoni tal-Membri tal-Kamra kif maqsumin fid-diversi gruppi.  

  ONOR. JOSE` HERRERA:  Jien kont taħt l-impressjoni li meta jsiru l-laqgħat tal-Kunsill tal-Ministri, speċi ta’ l-irwol tal-parlament nazzjonali mbagħad ikun li  jista’ jorbot  idejn il-ministru fuq ċerti issues.  Jekk, per eżempju, hemm issue  li tkun ġiet skrutinata mill-kumitat,  jekk il-Parlament fuq ċerta direttiva jkun ħa pożizzjoni, il-ministru hemmhekk imbagħad ma jistax imur kontra dik il-pożizzjoni.  Mhux ikollu parir imbagħad jagħmel fattih għaliex inkella ma jkunx aktar answerable lill-Parlament.  Ma ninsewx li din hija l-unika parteċipazzjoni li se jkollu l-Parlament Malti f’decision-making fi Brussell.    

  ONOR. EVARIST BARTOLO:  Jien naħseb li dak li qed jgħid l-Onor. Herrera wieħed għandu jagħtih konsiderazzjoni xierqa. Biżżejjed inħarsu lejn l-esperjenzi ta’ pajjiżi oħra biex insibu li dak li qed jgħid l-Onor. Herrera   jiġri kif qed jgħid hu. Per eżempju, għandek il-kumitat ta’ skrutinju tal-House of Commons li ġieli jirrakkomanda  li ċerti affarijiet imorru quddiem il-plenarja.  Iżda mbagħad  hemm ċerti pajjiżi li jagħmlu dak li qed tgħid int -  mhux il-pajjiżi kollha żgur -  fejn  biex jieħu pożizzjoni f’isem il-pajjiż kollu, il-ministru jkun irid il-konfort tal-pożizzjoni fil-Parlament. Jien naħseb li wieħed irid jistudja daqsxejn l-esperjenzi ta’ pajjiżi oħra imma ċertament  m’għandniex inwarrbu l-osservazzjoni li għamel l-Onor. Herrera.

  THE CHAIRMAN:  Naturalment l-osservazzjonijiet huma importanti.  Jien   għalhekk ippreżentajt il-paper tiegħi biex nipprova ninstiga iktar ideat qabel ma nippruvaw insibu metodu how  to  move ahead. 

Hemm żewġ pajjiżi mill-pajjiżi kollha ta’ l-Unjoni -  għallinqas safejn jien informat -  li jaġixxu kif qed jgħid l-Onor. Herrera, li huma l-Awstrija u d-Danimarka. Fil-mudelli li ntużaw hemm il-pajjiżi li prattikament m’għandhom l-ebda sistema ta’ konsultazzjoni.  Hemm imbagħad pajjiżi fejn il-ministru jkollu jagħmel dak li jkun ġie deċiż fil-kumitat għall-affarijiet Ewropej.  In between imbagħad għandek faxx ta’ pajjiżi fejn  hemm il-qalba,  fejn hemm l-aspett ta’ konsultazzjoni, pero` il-funzjoni esekuttiva hija funzjoni esekuttiva u bla dubju ta’ xejn dik  hija funzjoni tal-gvern. Naturalment kwalunkwe persuna fil-gvern irid jirrispondi għal dak li jkun għamel tajjeb jew inqas tajjeb. 

Personalment naħseb li fis-sistema tagħna, jekk taraha fis-sistema kostituzzjonali kif inhi, żgur li l-kumitati tagħna huma kumitati fejn wieħed jagħmel konsultazzjoni.  U hija din il-funzjoni li nemmen b’mod prattiku li għandna nsegwu, funzjoni li għadha qed tibda u li għadha qed tiżviluppa. Dik hija l-fehma tiegħi għaliex  qed nibdew proċess fejn l-aspett parlamentari, mhux biss għar-rigward ta’ l-iskrutinju ta’ l-acquis imma anke dak li semma’ l-Onor. Herrera, jgħodd u jgħodd b’ċerta saħħa. Dak huwa l-metodu kif għandna noperaw. Naħseb li dan huwa importanti kemm għal Parlament kif ukoll għall-esekuttiv, fis-sens li l-Parlament ikun jista’ jagħti l-opinjonijiet tiegħu u min hu fl-esekuttiv ikun jista’ jassessja l-istrength of feeling anke fuq ċerti issues partikolari.  Jien naħseb din hija waħda mill-funzjonijiet li għandna nagħmlu. 

Dak li qal l-Onor. Herrera li wieħed għandu jorbot idejn il-ministru m’hijiex in-norma fl-Unjoni Ewropea. Li hija n-norma huwa l-aspett ta’ konsultazjzoni qabel u wara fil-proċess kif inhu għaddej biex il-Parlament ikollu ċ-ċans, permezz tal-components tiegħu, li jagħmel il-punto di vista tiegħu. Naturalment hemm realtajiet oħrajn fl-Unjoni Eworpea li ma jeżistux fil-Parlament Malti biex inkunu qed ngħidu kollox.  Hemm ir-realta`  ta’ gvernijiet ta’ koalizzjoni li għallinqas għal dawn l-aħħar snin m’hijiex parti mill-esperjenza tagħna u allura kumitati magħmulin minn rappreżentanti ta’ diversi gruppi politiċi li mbagħad qegħdin f’koalizzjoni hija realta` kompletament differenti mir-realtajiet li aħna mdorrijin bihom. 

Naħseb huwa importanti ħafna li norganizzaw ruħna biex dan il-proċess ta’ skrutinju u allura ta’ konsultazjzoni nagħmluh bl-iktar mod profond, imbagħad inħallu dak il-proċess jiżviluppa matul iż-żmien.  Naħseb ħadd minna llum ma jista’ jipprevedi kif dan il-proċess se jiżviluppa matul iż-żmien, imma li għandna l-obbligu huwa li kemm jista’ ikun, fl-aħjar kapaċitajiet tagħna u bl-aħjar strutturi tagħna, noħolqu pedament biex din is-sistema tkun tista’ taħdem.  

L-Onor. Clyde Puli.

  ONOR. CLYDE PULI:  Mr Chairman, nixtieq nagħmel punt fuq is-sotto kumitati. Għaliex hemm is-social affairs committee bħala working group u m’hemmx kumitati oħrajn inklużi?  Ngħidu aħna l-kumitat ta’ żvilupp(
  THE CHAIRMAN:  Hemm il-kumitat ta’ l-affarijiet soċjali għaliex semmejtu bħala eżempju.  Naħseb li se  jkun hemm kumitati oħrajn. Il-Kamra jkollha kumitati oħrajn imma  mhux f’sens ta’ working groups.  L-idea tiegħi hi li jkun hemm synergy mal-kumitati l-oħrajn f’diversi areas, b’working group one ta’ dan il-kumitat jagħmel il-filtering u l-allocation tad-dokumenti u jkun jista’ jgħaddihom lill-kumitati l-oħrajn.

  ONOR. CLYDE PULI:  Mr Chairman, jekk nista’ ninterrompik, f’din il-paper  int poġġejtha b’mod li s-social affairs committee  se jkun qisu qed  jaqdi funzjoni ta’ working group.  

  THE CHAIRMAN:  Pero` mhux indikat bħala working group għax huwa kumitat.  Jaqdi funzjoni ta’ skrutinju li mbagħad xogħlu jiġi lura għand dan il-kumitat, imma mhux fuq livell ta’ delegazzjoni fis-sens vertikali.  Dan il-kumitat m’huwiex fuq il-kumitat ta’ l-affarijiet soċjali. Dan il-kumitat jista’ jirriferi ċerti materji biex jiġu diskussi minn dak il-kumitat, imbagħad jerġa’ jiġi lura r-rapport hawnhekk għax dan il-kumitat għandu l-mandat primarju li jagħmel dak ix-xogħol. Jekk hemm kumitati oħrajn -  inti semmejt il-kumitat ta’ żvilupp - allura nistgħu ninfilzaw xi xogħol li jista’ jiġi riferut lil dak il-kumitat, xogħol li normalment isir mill-working group.  

Il-punt kollu li ridt nagħmel huwa li l-ewwelnett aħna nkunu nistgħu jkollna diversi sotto kumitati, working groups li jistgħu jiddiskutu fl-istess ħin għax jekk hemm xogħol ta’ skrutinju jkunu jistgħu jagħmlu xogħol parallel, u t-tieni nett nippruvaw nużaw l-aħjar sinerġija possibbli mal-kumitati l-oħrajn tal-Kamra. Aħna Parlament żgħir u allura dak li qed nipprova noħroġ f’din il-paper huwa li  jekk jista’ jkun inkunu kkordinati u magħqudin 

  ONOR. CLYDE PULI:  Għalhekk ġibtlek l-argument tal-kumitati l-oħra.  

  THE CHAIRMAN:  Point taken. Iċ-chances huma li l-ideat tiegħi ktibthom qabel ma ġie indikat il-kumitat l-ieħor. Ma nafx jekk hawnx kummenti oħrajn. Jekk m’hawnx kummenti oħrajn naħseb li nistgħu nagħlqu s-sessjoni tal-lum.

Nirringrazzja ħafna lill-membri tal-kumitat li taw l-impressjonijiet preliminari tagħhom fuq din il-materja. Inħoss li din hija materja li għandna nkomplu niddiskutuha imma fuq kollox naħdmu fuqha.  Jiena wkoll nimpenja ruħi bħala president ta’ dan il-kumitat li nsegwi bir-reqqa l-iżvilupp ta’ l-għażla tal-persuni li jiġu indikati għal dan il-kumitat.  Naturalment imbagħad wieħed jirrapporta lill-kumitat, wara li jkun ikkonsulta ma’ l-iSpeaker, dwar f’liema stadju nkunu wasalna biex kemm jista’ jkun malajr ikun hawn kollox in place.  

Qabel ma nagħlaq xtaqt nagħmel riferenza għall-fatt li qassamt lill-membri ta’ dan il-kumitat nota ta’ laqgħa li kelli dalgħodu ma’ l-Ambaxxatur tar-Repubblika tat-Tuneżija. Ikun hawn ħafna laqgħat ta’ korteżija lill-president ta’ dan il-kumitat u nħoss li forsi jkun ġust, tkun korteżija u jkun ta’ utilita` wkoll għall-membri kollha li wara kull laqgħa, wieħed jagħmel nota qasira biex il-membri jkunu informati b’dan kollu.  Grazzi.

Fis-7.40 p.m. il-Kumitat aġġorna għal data oħra.

